Тапсырма: 
· Көшпелілік дегеніміз не?
· Көшпелі мал шаруашылығы қашан пайда болды?
· [bookmark: _GoBack]Еліміз тәуелсіздік алғанға дейін неліктен «Көшпелілер өркениеті» деген термин қолданылмаған? Сіз қаншалықты келісесіз? Өз ойыңызды дәлелдеңіз.

Көшпеліліктің шығуы географиялық ортаның тікелей әсерімен байланысты. Сондықтан да көшпелілік белгілі бір нақты тарихи кеңістіктерде ғана таралды. Көшпеліліктің пайда болуы — белгілі бір климаттық жағдайлар мен табиғи ресурстарға байланысты. Б.з б. І мыңжылдықтың басында мал шаруашылығы мен егіншіліктің едәуір дәрежеде қарқынды дамуы, кен өндірісінің жолға қойылуы сол қоғамдағы өндіргіш күштің дамуын басып озды. Темірді пайдаланып үйрену, одан әр түрлі еңбек құралдарын жасау да өндіргіш күштердің даму қарқынын күшейте түсті. Қазақстан аумағын мекендеген тайпалар санының өсуі мен өндірістің даму деңгейі арасында теңсіздік пайда болды. Мал санының өсуі дәстүрлі шаруашылыққа айналды. Адамдардың негізгі тұрмыс тіршілігі мен әл-ауқаты мал өнімдеріне байланысты болғандықтан жаңа өндірістік қатынастар қажет болды. Бұл жағдайдан шығудың сол кезде екі түрлі жолы бар еді. Біріншісі, егіс көлемін бірнеше есе көбейтіп,  малдың қыстық шөбін көбірек дайындау қажет болды. Бұл  Қазақстан жерінің табиғаты мен климатына сәйкес келмеді. Екіншісі, малды қысы-жазы далада жаятын интенсивті көшпелі мал шаруашылығы еді. Еуразия далаларын мекендеген тұрғындардың тарихи тәжірибесі көрсеткендей, бұл ұлы далада тек көшпелі өмірмен ғана тіршілік етуге болатындығы дәлелденген еді. Қола дәуірінің соңғы кезеңінде басталған көшпелі мал шаруашылығы тарихи дамудың жаңа кезеңі болды. Осылай б.з. б. І мың жылдықтың бас кезінде  Қазақстан аумағында алғашқы көшпелі тайпалар пайда бола бастады. Мұндай көшпелі мал шаруашылығының туындауы-экономикалық алға басушылық еді. Осы уақытта Қазақстанның кең байтақ далаларында жартылай көшпелі мал шаруашылығы шаруашылықтың басым және негізгі түрі болып орнықты. Ерте темір дәуіріндегі Қазақстан аумағын мекендеген халықтардың ежелгі тарихын зерттеуде жазба деректердің маңызы зор. Деректерге сүйенетін болсақ, Қазақстан жеріндегі ежелгі тайпалар темір өндіруді игеріп, қуатты тайпалы одақтар құрған.  Бұл тарихтағы ірі төңкерістердің бірі болып табылады. 
Қазақстан жеріндегі көшпелі мал шаруашылығын б.з.б. І  мыңжылдықтың басында қалыптасып, төрт түлік малды қолға үйреткен. Жылқы, түйе және қой түлігі көбейіп, жыл маусымына немесе жайылымға қарай жиі көшу дағдыға айналды. Жоғарыда аталған үш түліктің көшпелі шаруашылыққа төзімді екені белгілі. Ал сиыр малы ұзақ көшке ілесе алмайды және қыста тебіндеп жайыла алмайды. Сиыр малы отырықшы халықтарда ғана көптеп өсірілді. Еуразияның ұлы даласын еркін билеп,  оның географиялық орналасуын тиімді пайдалана білген тайпалар көшпенділердің ұлы өркениетін  жасай білді. Әсіресе жылқы малын көлікке де, тағамға да, тұрмысқа да тиімді пайдаланған көшпелі тайпалар осы түлікке қатысты ұлы жаңалықтар да ашты. Мысалы, ат әбзелдері мен жылқы малынан алынатын тағамдар кейіннен басқа өркениеттерге де таралды.
Көшпелілер өркениетінде жерге жеке меншік болған емес. Жер бүкіл тайпаның, қауымның меншігі болып саналды. Көшіп-қону мен жайылымдарды тайпа басшылары реттеген. Байлық пен бедел малмен соның ішінде жылқы санының көптігімен өлшенді. Көшпелілер өркениетіне баға беруде көпке дейін моноцентристік, еуроцентристік және шовинистік көзқарастар басым болды. Еуразияның далаларын мекендеген көшпелілерге «жабайы», «тағылық» тұрмыста өмір сүріп, оларда  мәдениет пен білім болмаған деп саналды.  «Көшпелілер өркениеті» деген термин қолданылмады. Еліміз тәуелсіздік алғаннан кейін ғана жоғарыда аталған көзқарастарға батыл соққы берілуде. Көшпенділер мәдениетінің әлемдік өркениеттің құрамды бір бөлігі болғандығын анықталды. Оған  көптеген тарихи, археологиялық ескерткіштермен, еліміздің танымал тарихшылары мен мәдениеттанушыларының еңбектерімен дәлел болуда. Қоғамдағы бай-шонжарлар өз тайпаларымен бірге жайылым жерлерді үнемі ауыстырып, ықпалды күшке айналған. Далалық және шөлейт жерлерді интенсивті түрде игеріп,  мал және жайылым жерлер үшін жиі-жиі соғыстар жүргізген. Бұл соғыстардан әскер және тайпа басшылары байыды. Әскер басшыларының беделі артып, олар бейбіт уақытта да халықты билеп отырды. Маңызды мәселелерді шешу үшін ақсақалдар кеңесі құрылды. Тонаушылық соғыстардың жиіленуі және шаруашылықтың дамуы бірнеше тайпалардың бірігуін қажет етті. Осылайша экономикалық және саяси себептерге байланысты тайпалық одақтар құрылды. Б.з.б. VIII-V ғасырлардағы Қазақстан аумағындағы көшпелілер өркениеті көршілес тайпалармен және мемлекеттермен экономикалық және саяси қарым қатынаста болды. Бұның өзі көшпелі шаруашылықтың экономикалық мүмкіндіктерін одан әрі тиімді пайдалануға, егіншіліктің, қолөнердің және сауда байланыстарының одан әрі дамуына алып келеді. Бұндай өзгерістер б.з.б. IV-III ғасырларда Қазақстанның жекелеген аудандары мен көршілес аумақтарда біршама тұрақты және ірі саяси бірлестіктердің құрылуына алып келді. Бұл бірлестіктер – сол кездегі Грек-Бактрия, Парфия, Қытай және Кушандар империяларын да мойындатқан Үйсін және Қаңлылар саяси бірлестігі болатын. Соңғы деректер мен мәліметтер бұл саяси бірлестіктің мемлекеттік деңгейге дейінгі жеткендігін дәлелдейді. Яғни, б.з.б. ІІІ ғасырдан бастап қазіргі Қазақстан аумағында Үйсіндер және Қаңлылар мемлекеті өмір сүрген деп айтуға біршама негіз де бар.



